
Pas Polda Galesia Nana
Aminde

Matayamukut San
1 Na Pol. Nata kainata siknga Jesu kawawa

ita na take nanitewan kuke nata itane kwi-
iknga dakngakewamna yanikapmanggat. Na kep
dakane nana aminda dua nanitewa kukum. Aho.
Nanin Anutu Jesu akumbut katangga tangenakut
tapaat gatu Jesu waapaatda na tapat itane kwi-
iknga dakngake yuat. Unzingge na aposel ngang
nanikaing. 2 Siwan nata gatu notna Jesue amina
naat gatake yuamangga pas asanu ginu Galesia
yot gapmane nana Anutue aminabam dakngake
yuainggematandamukamang.

3 Ninda tumuk wamu ginde natake inina
Nanin Anutuat gatu Buyambam tapaninu Jesu
Kraiskatda ginde musip kwikwik natandamusan.
4 Jesu waapata Nanin Anutue banip tawake
nin gatanimukut. Gatanimuke ninu nisane
waiaknganinde toknga pananga akngane ninu
sandekut. Ninu aminu wai aminu tapduu
ayuamang komune nana aminde gepbiatang
dua yutnimde natake ita epuke kungwanimukut.
5 Unzingge ninda Anutu waapatane umana
asinggan asinggan yatangenatnim. Siakan.

Polda kaanga yanikut.
6 Ngan. Kraisda ginde tangge kungwandaman

kake Anututa musip kwikwik natandamuke
gin yandawamban ginda ie kuking. Ngana

ginda zetgaman tapa tekwamban masa imuke
tasikaing. Tasike wamu inata takngatu ginda
wamu a takeaknga ngang yakaing kakngae
gepbiatang koke yuaing. Mate! Ginda zetzet
tasikingge natake nata asiknga asatnakum.
7 Dasing singgak? Asikaya Anututa wamu
take inata inata ninde nimukut ba dasing?
Wena. Ngana aminu kunduta enake gindane
natdetdetza pasiwa maiwa ginu nangaakan
natayuaing. Wa aminda wamu takeaknga
Kraisda ninde tasinimukut taknga tapa
tekwamban gutonga wam daninangge tasikaing.
8 Siwan ninda wamu takeaknga tupa ginde
danikumang kaknga teke wamu inata takngatu
daninanu Anututa ninde musia toknga asinggan
natayuwanunomansiwik. Gatuangela enandang
nana tapatuta epuke wamu inata takngatu
daniwanu Anututa waapae musia toknga
asinggan natangamanu noman siwik. 9 Sike
wamu tupa ninda danikumangu nata gatu
daniwa natapnong. Aminu tapatuta enake wamu
tupa ninda danina natapbing kaknga teke ita
wamu inata kundu daniwanu Anututa aminu
waapaemusia toknga asinggan natayuwik.

10 Siwan ginu dasing nataaing? Asikaya nata
natake aminda nae apbaknganingge natake
wamu waaknga yanggat ba dasing? Ba Anututa
nae apbakngawikge natake yanggat ba dasing?
Aminda nae take natapningge nataat gamu nata
Kraisdane puya amina dua dakngawam.

Polda Jesue kwiiknga dakngakut.

11 Siakan mate notnabam. Nata ginde daniwa
natapnong. Wamu takeaknga nata gin danikumu
wa aminda dua tangenakut. 12 Aminu tapatuta
dua wamu waaknga nanindamuban natdekum.
Aho. Jesu Kraisda ina yeikngaman natdekum.

13 Sike ginu atnataaing. Tupa na sanga ninu Ju-
dia nana amindane aknganinu gitna siknga take
yukum. Yuke aminu Jesue aminabam dakngake
yukingge semna siknga natayamuke nata wai
pasiyamuke kumzang siknga pasiwa maiking.
14Ngan. Nata sanga baminda tasikaking kaknga
tawanangge take siknga natake tasikum. Tasike
Judia nana aminu dongu nakanu gwendunekanu
naat aakumang aminu kundu bamindane kepi
tawake tasikingu wa nata kuupbam ayapbikum.
15Siwanngana tapduunadua aakumgweneAnu-
tuta nae natake na itane puya amina dakngaw-
itde yakut. Yake ita nae musip kwikwik natanga-
muke yanawamban ie kukum. 16 Sike Anutu na
yanawakuu waapata take natake inane waaknga
nata kainata kawitde yeikngamunangge natap-
but. Natake nata aminu keu komduine nana
Anutue dua natapbing aminde kuke sanga Jesuta
tasinimukut takngae yanikapitdenatake yeiknga-
man kake itane waaknga siknga na anggaman
kakum. Kake nata aminu tapatue dua kuke
inikwaikum. 17Dua inikwaikenata aminu tupanu
Jesue kwiiknga dakngakingu Jerusalem yot gap-
mane yukingge dua kukum. Aho. Nata Damaskas
yot gapmaneta Arebia kep komune ninatakan
kukum. Kuke yusika nata Damaskas yot gapmae
gatuna kukum.

18Kuke yusika nakanu gweaat gwenduat kawa

sandewana nata Jerusalem yot gapmane koke
Sifas kanangge kopbum. Koke nata gunziu
15 ngang iat gatake yukumak. 19 Yuke ngana
aminu tupanu Jesue kwiiknga dakngakingu tap-
atu nata dua kakum. Sike Jems Buyambam
tapanindane uyapnakan kakum. 20 Siwan wamu
wa nata matandamunggat takngae natake Anu-
tuta natapan kem dua singgak ngang natap-
nong. 21 Sike aminu waapaat kakenga nata keu
maa kuke keu komaya Siria gatu Silisia ngang
yanikaing komaaune kukum. 22 Kuke yuwawa
aminu Judia kep komune nana Kraisdane amina
dakngake yukingga natane noma dua nandup-
bing. 23 Dua nanduke wa aminda wamu takn-
gatu anzing natapbing, “Aminu tupa nin pasi-
wan maikumangu waapata musia tapan tek-
wamban sanga ninda Jesue natapna kekekang-
gak kaknga ita yaitapaakusikuu waakngae ap-
bakngake yanikapmanggak,” ngang natapbing.
24 Natake wa aminda nae natake Anutue umana
yatangenaking.

2
Pol gatu Aposel amikatda musia takngatukan

natapbing.
1 Siwan nakanu 14-nu gwa sandewana nata

Jerusalem yot gapmane gatu kopbum. Naat
gatu Banabaskatda Taitas initake kopbumak.
2 Anututa naniwan natake nata koke wamu
wa keu komduine nana aminde kuke nata
yaninggat taknga yakapbum. Aminu Jesue
amina dakngakinggane tupan amin takwakge
yakapbum. Nata wa aminde natake puya

tupa tasikupat gatu apman tasinggakat kuut
wa aminda ie bitake yawa pimapsak ngang
natake yanikapbum. 3 Aminu kunduta wamu
kekeknga yake aminu Grik kep komune nana
apata naat gatake yukumau umana Taitas ngang
inikamang. Mosesdane mama wam tawake
itane gupna matanangge yaking. Ngana take
aminda wamu nata yanikapbum taknga natake
gupna matanangge dua yaking. 4 Aho. Aminu
kundu kem panzike notninu Jesuat nana amin
dua ngana wepda gaman nin banakan akoke
wamu waaknga yaking. Wa aminu atnatapbing.
Ninda natake aminu Judia nana dua ngana
Jesue amina dakngakingga Mosesdane mama
wamde gepbiatang koke gupna mataningge
dua yanikumang. Siwan ninu mama wamde
gepbiatang katak siknga yutnimde natake
niniyapitnangge akopbing. 5 Akoke yawawa
ngananinda gindenatakewamu takeaknga ginda
gwa paking kaknga tasiwa maiyak ngang natake
kekekakumang.

6 Kekekake yuwatna aminu umana kaya ak-
wakga wamu takngatusimu nata ninane wapat
ngwakngake gin daniwitde dua naniking. Sike
Anututa sanga ninda tasike aminu kundutane
umana yapangenakamang kakngae natapanmoo
binga singgak. Ina unzakan nata aminu wa
umana kaya akwakge natake ie dua gwaukum.
7 Siwan na aminda natane wama natake anzing
natdeking. Anututa Pita tapan ita Jesue wamu
takeaknga take aminu Mosesdane mama wam
tawake gupna matakaing aminde kuke yanikap-
manggak. Sike Anututa na tapan nata aminu

Mosesde mama wamde gepbiatang dua yuaing
aminde kuke wamu takeaknga yanikapmang-
gat. 8 Dasingge? Anututa Pita tapan ita gupna
matakaing aminde kuke yaniwikge takut tap-
atakan na kaya kuut tapan nata kepman nana
aminde kuke yanikapmanggat. 9 Siwan Anu-
tuta musia kwikwiknga nae natangamuke puya
wa namukut takngata anggaman siwan kaking.
Kake Jems gatu Sifas gatu Jon ngangga naat
gatu Banabaskat musipminu buya takngatukan
natake notna notna dakngake ninda katakn-
gin ipbumang. Ipmake nitda aminu keu kom-
duine nana aminde kuwatda wa aminda Judia
nana aminde kuningge yawa kekekakut. Sike
aminu Anutue aminabam dakngake yukingga
wa aminde natake nindane tupan amin tak-
wak ngang yaking. 10 Siwan katakngin ipmake
niu aminu sangae dapmake yuaingge natangga-
matake asinggan gatayamusimde niniking. Si-
wan sanga wa niniking kaknga tasinangge nata
iaknga siknga natapbum.

Polda Pitae kaanga inikut.
11 Ngan. Wamu waaknga yaking ngana

masande Sifasda Antiok yot gapmane apuke
ita sanga gutonga takngatu tasiwan kake nata
ie kuke inisapdukum. 12 Ita aminu Judia kep
komune nana dua ngana keu komduine nana
amikat gatake yuke nanamu asinggan naking.
Nake tasiwawa aminu Jemskat nana kunduta
apundoke yuwawa Sifasda aminu mama wam
tawake gupna matananga akngae yakaingu
wa apbingge akgwaukut. Akgwauke nanamu

kepman nana amikat gatu nanangge apmaakake
tekut. 13 Teke yuwawan kake notninu Judia
nana ngana Jesue amina dakngake yukingu
kuupbamu wa amikat gatake yuke naking amin
kaya wa apbing aminde kagwauke nanamu gatu
nanangge apmaakaking. Apmaakake teking
kakngata yutake apu masande Banabas tapan i
kuut atekut.

14 Siwan nata kawawa wa aminda wamu
takeaknga katak dua tawake tasiwa kake nata
aminbamde kaine Sifas anzing inikum, “Ga
Judia nana tapatu ngana sanga Judia nana
aminda tawake tasikaing kaknga teke gata aminu
kepman nana aminde kepi tawake tasinggayak,”
ngang inikum. “Unzingge gata kepman nana
aminda kepi Judia nana amindane aknga tawake
tasininggema yaniwim,” ngang inikum.

Anutue nomune amin noman daknganim.
15 “Siwan ninu kepman nana sanga wai akn-

gakan tawake tasikaing amindane dongune dua
aakumang. Aho. Ninu Judia nana mama wamu
Mosesda yakut taknga tawake tasikaing amin-
dane dongune aakumang. 16Ngana ninu atnataa-
mang. Aminu Mosesdane mama wam tawake
tasiwiu Anututa waapae natapan amin noman
dua siwik. Aho. Aminu Jesu Kraisde natapan
kekekawiu waapata Anutue nomune amin no-
man dakngawik. Sike ninu sanga waaknga at-
nataamang amindaAnutuenomuneaminnoman
daknganangge natake Mosesdane mama wamna
tawake aminu noman daknganimde dua nataa-
mang. Aho. Ninda Jesue natapna kekekawan
amin noman daknganimde natake tasikamang.

Dasingge? Aminu tapatu Mosesdane mama
wamna tawake tasiwiu waapae natake Anututa
gadudumnaapangangdua iniwik. Wena,” ngang
inikum.

17 “Siwan ninu Anutue nomune amin noman
daknganangge natake ninda Jesue gepbiatang
koke yuamang. Koke yuwatna aminu kunduta
ninde natapa aminu Mosesdane mama wam
sandeya aminu kepman nana binga singgak. Sike
ie dasing natapnim? Asikaya Kraisda sanga wa-
iaknga tangenakgak ba dasing? Wena siknga!
18 Aminu Judia nana aminda natake Anututa
nindupan aminumamawam tawake tasiya amin
siwanu ita nindane waiaknganinu asandetnimik
ngang natake tasikaing. Siwan nata kepi wa
tawake tasikaing kaknga Jesue amina dakngake
ayandakngakum. Sike asikaya nata sanga ayan-
dakngakumu wa gatuna yanindamumbit ba das-
ing? Aho. Nata gatuna yanindamumbit gamu
aminuwai tasiya amin dakngawam. 19Dasingge?
Mama wamda nanindamuban natake nata anz-
ing natdekum. Anututa nandupan aminu mama
wam tawake tasiya amin siwanu natane waiakn-
gana asandewik ngang natapbum taknga yapii
wena. Siwan kepi waaknga bitateke nata Anutue
banip tawake tasinggat. 20 Tawake tasike nata
anzing nataat. Aminda Krais amin saamdakane
tanguwa ita ninde tangge ninu waiaknganinde
dua kumnimde kungwanimukut. Unzingge nata
Kraisde kekeknga yuke aminu iat gatake kumbu-
mau tapatu binga dakngake nata mama wamde
gepbiatang dua yuat. Unzing akupsa aminda
mamawamdegepbiatangduayuaingbingadakn-

gake yuat. Yuke nata sanga ninae banipda siwan
nataat taknga dua tawake tasinggat. Aho. Krais-
daneWaungatanatanemusipmaatangpukukena
tapan nata itane banip tawake tasinggat. Tasike
Anututane waakngata nae butaya natangamuke
nae tangge kungwangamukut tapae natangga-
matake ie gen gwaamuke sukunggat. 21 Nata
musip kwikwiu Anututa natanimunggak kaknga
dua sandekgat. Aho. Aminu mama wam tawake
tasikaingu wa aminde Anututa natapan amin no-
mansiwikgamuKraisdamoosikngakupanngang
nataat,” ngang inikum.

3
Anutue natapa kekeknga siyok.

1 Ginu Galesia kep komune nana! Aminu
tapatuta ginde sanga dasing kaknga tasindaman
ginu katum binga dakngake botasukukaing?
Asikaya nata gin banakan yuke wamu Kraisda
amin saamdakane kumbut taknga anggaman
dua danikapbum ba dasing? 2 Nata wamu
takngatu danikwaiwit. Ginda sanga dasing
kaknga tasiwa AnututaneWaung Kapata gindane
musipzaatang pukukut? Asikaya ginda mama
wam tawake tasiwawa pukukut ba dasing? Aho.
Ginda wamu ninda danikapbumangu waakngae
natapa kekekawan pukukut. 3 Ngana ginda ie
apbotake tasikaing ba dasing? Waung Kapata
gindanemusipza pangenawan ginda Jesue amina
dakngake kepi kayuk kaknga tawatuwanguking
ngana kepi waaknga gatukande tawanangge
dasingge ginda amindane natdetdetnaatang tupa

sanga kem natapbing kakngae natake tasikaing?
4Asikayameyakwaapzanguginde apbingkaknga
buya dua aakut ba dasing? Aho. Nata natake
buya asaakut ngang nataat. 5 Siwan Anututa
inane Waung Kapa ginde damuke duya takngatu
takngatu gin banakan pasinggak kapata sanga
dasing kakngae natake pasinggak? Asikaya
ginda mama wam tawake tasiwawa ita ginde
apbakngake pasinggak ba dasing? Aho. Ginda
wamu ninda danikapna natapbingu natake ie
natapa kekekawan ita ginde apbakngakeWaunga
damuke duya wa pasinggak.

6 Ngan. Ebrahamde natake wamu takngatu
Anutue wapatang aminu tapatuta anzing
matakut, “Ita Anututane wamde natapan
kekekakutde Anututa ie natapan amin noman
sikut,” ngang matakut. 7 Unzingge ginda anzing
natapnong. Aminu Anutue natapa kekekanggau
wa aminda Ebrahamdane donga binga dakngake
yuaing. 8 Siwan Anututa ina musiaatang natake
aminu kepman nana nae natapa kekekawiu
kuupbamde nata natapa aminu waiakngana
wena siwik ngang natapbut. Natake ita tupanu
wamu takeaknga Ebrahamu anzing inikut,
“Sanga gata nae natangamunggayak kakngata
yutake kuku aminu kepna kepna nana kuupbam
papan take siknga yutning,” ngang inikut. Siwan
wamu take wa inikut taknga aminu tapatuta
Anutue wapatang matakut. 9 Siwan wamu
waakngae natake ninu atnataamang. Aminu
Anutue natapa kekekawiu wa aminda Anutue
nomune amin noman daknganing. Unzing
Ebrahamda ie natapan kekeknga siwan Anututa

ie natapan amin noman dakngakut binga wa
aminda amin noman daknganing.

10 Siwan ninu atnataamang. Aminda mama
wamde natake ita gataniman ninu Anutue
nomune amin noman daknganim ngang
natapa kekekawiu wa aminde sanga toknga
waiaknganae pananga akngata ayuyamik. Ngan.
Wamu takngatu wa binga Anutue wapatangu
aminu tapatuta anzingmatakut, “Aminu tapatuta
mama wamu Anutue wapatang matakingu
takngatu sandewiu waapatane waiakngana
usanzike ie toknga iman tapsok,” ngang matakut.
11 Siwan wamu takngatuat Anutue wapatang
ayanikapsa aminu tapatuta anzing matakut,
“Aminu Anutue natapan kekekawiu waapata
Anutue nomune aminu nomanaapa dakngake
gitna siknga yuwik,” ngang matakut. Sike wamu
wa matakut takngae natake ninu atnataamang.
Aminu Mosesde mama wam tawanangge tasiwiu
waapata Anutue nomune gitna yutnanga dua
siwik. 12 Siwan wamu takngatuat anzing yuak.
Aminumamawamukwatan siknga tawake tasike
takngatusimu dua sandewiu waapata aminu
nomanaapa dakngake Anutue kaine gitna yuwik.
Sike wamu waakngae natake ninu atnataamang.
Mama wamda sanga ninu Anutue natapna
kekeknga siwik kakngae dua yanggak. Wena.

13 Siwan Anutue wapatang aminu tapatuta
wamu takngatuat anzing matakut, “Aminu tap-
atu inane waiaknganae tanguwa kupana gup-
nasan take katau dakatune mitapningu waapae
Anututa atemna natangamunggak kapa unin,”
ngang matakut. Sike wamu waakngae natake

ninu Kraisde natapna aminu Anututa ie atemna
natangamukut tapa binga dakngakut. Dakngake
ita nin gatanimuke ninu mama wam sandeku-
mangge aminda nisipa kumna Anututa ninde
atemna natanimunanga akngane ninu sandekut.
14SikewamuAnututaEbrahaminiwankekekakut
taknga buya aawan Jesu Kraisda aminu keu
komduine nana aminde tangge kungwayamuke
tasiwan wa aminda Anutue nomune amin no-
man daknganing. Unzing Anututa Ebraham
inikut binga Jesuta tasiwik. Tasiwan ninu ku-
upbamda Anutue natapna kekekawan Anututa
inane Waung Kapa ninde niman tanimde Jesuta
kungwake aminu Anututa ie atemna natanga-
munggak kapa binga dakngakut.

Mosesdanemamawampimananga dua.
15 Siwan mate notnabam. Nata tuwang wamu

takngatu sanga ninda asinggan tasikamang
kakngae natake tuwanguke daniwa natapnong.
Wamu atasinangge yawa kekekakut taknga
sandetnanga dua. Wamu Anututane dua
amindanekan ngang natake ngana sandetnanga
dua ngang nataamang. Ngan. Wamu gwa
yawa tanomanukut takngae natake aminbamda
yawa kekekawanu wamu kunduat ngwakngake
yananga dua. 16 Ina unzakan wamu Anututa
Ebrahapat gatu aminu itane dongune aawiu
tapatuat yaniwan kekekakut. Siwan wamu ita
yakut taknga katak siknga natapnong. Anututa
yake aminu buyambamda itane dongune
aatningge dua natake yakut. Aho. Ita aminu
tapatutakan itane dongune aawikge natake
yakut. Siwan aminu waapa Krais unin. 17 Sike

nata tuwang wamu wa daninggat takngae yapii
daniwit. Tupanu Anututa wamu takngatu
Ebraham iniwan kekekakut. Siwan masande
nakanu buyambam siknga 430 ngangu yuwa
sandewana Anututa mama wamu Mosesde
imukut. Sike wamu tupan yawan kekekakut
taknga mama wamu masande Mosesde imukut
takngata tanguwan pimananga dua. 18 Aho.
Asikaya ninda sanga Anututa Ebraham inikut
taknga tanangge natakengu mama wam
tawake tanim ba dasing? Wena. Unzing
tanim gamu wamu wa iniwan kekekakut
takngata pimapan buya dua aawan. Sike
ninu atnataamang. Anututa musip kwikwiu
Ebrahamde natangamuke sanga waaknga
tasingamunangge iniwan kekekakut.

19Wamuwaakngae natake ninda dasing natap-
nim? Anututa dasingge mama wamu masande
ngwakngake yakut? Asikaya mama wamda nin
papan nomatanimde natake Anututa Mosesde
imukut ba dasing? Aho. Aminde wam sandeya
amin dakngake yuaing kakngata anggaman si-
wikge natake ita mama wamu imukut. Mama
wam iman kekeknga yuwawan aminu Ebraham-
dane dongune aawik kapae Anututa tupa ie
natake wamu yawan kekakakut tapata asaawik.
Aawana mama wam takngata pimapik ngang
natake ita Mosesde imukut. Siwan Mosesde
imunangge natake ita angelana yanipewan kuke
mama wam imuking. 20 Sike wamu wa ita
yanipewan kuke imuking ngang yanggat takn-
gae natake aminu buyambamda sanga waaknga
tasiking ngang natapnim. Siwan ngana Anututa

inatakan inane wamu Ebrahamde genaneta ini-
wan kekekakut.

Anututamamawamunindenimukutdaneyapii.
21 Siwan ninda dasing natapnim? Asikaya

mama wamu waakngata wamu Anututa tupa
Ebraham iniwan kekekakut taknga tanguwan
pimakut ba dasing? Wena siknga. Mama
wamu Anututa Mosesde imukuu wa nindane
musipmin pangenawan ninda mama wamu wa
katak tawake sanga kayuk asinggan yutnanga
aknga tanim gamu mama wamda gataniman
ninda Anutue nomune gitna yutnam. 22 Ngana
Anutue wapatang wamu takngatu takngatuta
anzing yakaing, “Aminu kuupbam waiakngata
panggaganuwan yuaing,” ngang yakaing. Sike
ninda waiakngae gepbiatang yuamang kaknga
teke epu kepmankunangge natakenguninda Jesu
Kraisde natapna kekekawik. Ngan. Aminu ie
natapa kekekawiu wa aminde Anututa sanga ita
Ebrahamde tasingamunangge yawan kekekakut
taknga atasiyamik. Unzing siwikge natake Anu-
tuta yake waiakngata aminu kuupbam pang-
gaganukgak ngang yawan ayanikapsa aminda
natakemataking.

23 Siwan Jesuta dua apbut gwene ninda ie dua
natapna kekekawawan Mosesdane mama wam
takngata ninu ninduyukut. Ninduyuwawan
yuwatna sanga wa ninda Jesue natapna
kekekawik kakngata aakut. Aake sanga wa nin
ninduyukut takngane ninu sandekut. 24 Ngan.
MamawamdaninninduyuwawanKraisdaapbut.
Apan mama wamda ninu ninipake Kraisde
pakapikge natake Anututa Mosesde mama

wamu imukut. Nin ninipakuwan Kraisde kuke
ie natapna kekekawikge natake mama wamu
imukut. 25 Siwan sanga Jesue natapna kekekawik
kakngata gwa apan kake ninu mama wamu tupa
nin ninduyuke Kraisde ninipakapbut takngae
natapna sanga moo binga siwan ninda wamu
waakngae gepbiatang gatu yutnanga dua.

Ninda Anututanewaaknga.
26 Siakan. Ginu Jesu Kraisde natapa kekekakut

aminu kuupbamda Anututane waaknga binga
dakngake yuaing. 27 Ngan. Ginu Kraisdane am-
ina dakngake yangga saukingu kuupbam Anu-
tuta danduke ita Kraisde natapan take singgak
binga ginde natandamunggak. 28 Siwan ginu
Kraiskat nana aminda dongu takngatukan dakn-
gake yuaing. Aminu gikat nana kundu Judia kep
komune nana amin gatu kundu keu komduine
nana amin ngangga yuaing. Sike kundu puya
toikga panggaganuke puya buyana wena yama
pasike umana wena amin dakngakaing. Sike
kunduduapanggaganuwawaaminupuya inaba-
nipda siwan natake tasikaing. Sike kundu maya
gatu kundu wawi ngangga yuaing. Ngana ginu
kuupbamda musipza takngatukan natake dongu
takngaaya dua dakngake yuaing. 29 Siwan ginu
Kraisdane amina dakngake yuaingu ginda aminu
Ebrahamdane dongune aaking binga dakngake
yuaing. Sike sanga wa Anututa Ebrahamde imu-
nangge yakuu ginda apaning.

4
Wamuwaatdakamatekge tuwangukut.

1 Wamu wa ginda sanga apaning ngang yang-
gat takngae gatu yawa yapii anggaman siwik.
Waatdaka mateu tapatutane nanata akupanu
kwatangi kuupbam ita papik. Ngana waat-
dakata mateknga yusika ita puya amin binga
dakngake nanatane sanga pananga dua. 2 Aho.
Ita aminu akgatangamuke kayuaing aminde gep-
biatang yuwawan tapduknga wa nanata yakut
gwene kuwik. 3 Siwan nikaya ina unzakan. Ninu
Judia nana natdetdetninu wena waatdaka binga
dakngake yukumang. Yusika ninda meya buyak
yuke sanga kepdakane nana akngae gepbiatang
yukumang. 4 Ngana tapduknga Anututa inane
waaknga initewan apik gwenu gwa siwan ita
initewan apbut. Apan maya tapatuta tangai-
wan ita aake Mosesdane mama wamde gepbi-
atang yukut. 5 Ita ninu mama wamde gepbiatang
yukumang amin gatanimuke nindane waiakn-
ganinde akumnanga akngane ninu sandetnangge
apbut. Ita ninu itane waaknga dakngake yut-
nimde natake aake ita mama wamde gepbiatang
yukut. 6 Sike ginu itane waaknga gwa dakngake
yuaing. Unzingge Anututa Waung Kapa initewan
apuke gisane musipzaatang pukuwik. Ita Anu-
tutane waaknga binga dakngake pukuke Anutue
“Nan. Nan,” ngang ininggak. 7Unzingge Anututa
gin papan ginu itane waaknga dakngake yuaing.
Ginu puya amin binga gatu yutnanga dua. Aho.
Ginu itane waaknga dakngake sanga ita Ebra-
hamde iniwan kekekakut taknga taning.

Polda nangaakan natake yakut.

8 Siakan. Tupa ginda Anutue dua natap-
bing. Dua natake ginda Anutu siknga dua ngana
anutu pupukngae gepbiatang yuking. 9 Ngana
apmanu ginda Anutue atnataaing ngangu take
yananga ngana Anututa ginde atnataak ngang
natake nata gin daniwit. Ginda dasingge sanga
tuyuknga kepdakane nana akngae gepbiatang
yusika teke epu kepman kuking ngana gatu kop-
nangge tasikaing? 10 Kopnangge tasike ginu
tapduk takwanu yuwatakak gwenu buyambam
kanangge tasikaing. Tasike yekau kayuk gwen
gatu sande buyambam gwen ba nuyia kanangge
tasikaing. 11 Tasike Anutue nomune gitna yut-
nangge tasikaing. Unzingge nata ginde natag-
waukgat. Puya nata ginde banakan kwatanbam
tasikum taknga buya dua ba aawik ngang natake
ginde nangaakan nataat.

12Omate notnabam! Nata ginu kekeknga dani-
wit. Ginkat naat musipminu takngatukan nat-
apnim. Ginu atnataaing. Nata ginde kuke ginu
Mosesdanemamawamde gepbiatang dua yuaing
amin binga dakngake danindamukum. Siwan
ginda gutonga takngatu nae dua tasingamuking.
Wena. 13 Ginu atnataaing. Tupa natane kekekn-
gana wena siwan nata gikat gatake komdubam
yusika wamu gin danikapbum. 14 Siakan. Natane
kekekngana wena ngana ginda nae dua nandug-
wauke naat gatake yutnangge dua bitaking. Aho.
Ginda nae natake angela tapatu ba Jesu Kraisda
apan kake ie apbakngake taning binga ginda
nae apbakngake taking. 15 Sike ginda dasingge
musipza papa tekwamban nae bitakaing? Ginu
atnataaing. Tupa ginda nae apbakngake nata gin

danike kaisa kwagike namunong ngang danikum
gamu ginda akwagike namam. 16 Sike apmanu
ginu dasing nataaing? Nata wamu siakan taknga
ginde danike ngana asikaya nata gindane iwanza
dakngake yuat ba dasing?

17 Siakan. Aminu kunduta ginu kem danin-
datdauke ginda nae masa namuningge natake
tasikaing. Tasike ginda nae masa namuke wa
aminde apbaknganingge natake ginu danindat-
daukaing. 18 Sike ginda aminu kundue apbakn-
ganingge natake nata dua bitanggat. Aho. Wa
aminda gin gatandamunangge nataaing gamu
nata ginu ie kuningge dua bitawam. Siwan ngana
nata gin dapmake kuwawa ginda nae apbakngak-
ing kaknga ma tewam. 19 O waatdakana! Nata
ginde meya siknga natandamuwawa tapduknga
ginu Kraisdane gepbiatang koke yutning gwenda
apik. 20 Ngan. Nata ginde nangaakan natake
gikat gatake yutnangge take siknga nataat. Naat
unekan yuamang gamu paut tasike wam yana
takawan.

Hegaat gatu Seraatde yakut.
21 Ginu aminu Mosesdane mama wamde

gepbiatang yutnangge nataaingu asikaya ginu
Anututane wamu dua natapbing ba dasing?
22 Miti wamda Ebrahamde nininggak. Itane
waaknga tapaaya. Maya inane puya amina
tapatuta waaknga tapatu tangaikut. Siwan
maya inane maatna sikngata waaknga tapatu
tangaikut. 23 Sike engangu puya aminata
tangaikuuwa Ebrahamdawaakmusip tangaman
aakut. Ngana engangu maatna sikngata

tangaikuu wa Anututa wamu Ebraham iniwan
kekekakut takngane aakut.

24Siwan enganguwa tapaau pangaikumayakge
tuwanguke yawa natapnim. Ninda maya wa
tapaatde tuwanguke wamu takngaaya Anututa
yawan kekekakut takngaatde natapnim. Maya
tapatu umana Hega ngang iniking kapa wa maya
puya amin tapa. Sike itane waakngata puya
toikngae gepbiatang yuking kakngae natake
ninda anzing natapnim. Anututa inane mama
wamna tawanu Sainai dakane epuke Mosesde
imuke yawan kekekawan itane aminabamda
wamu waakngae gepbiatang yuking. 25 Sike
tawanu umana Sainai ngang inikamangu wa
aminu Arebia kep komune nana Hegatane
dongune aake yuaingga tawanu wandakatane
umana Hega ngang inikaing. Siwan aminu
Jerusalem yot gapmane apmanu ayuaingga
mama wamde gepbiatang yuaing. Unzing aminu
Hega puya amina ngana maatna dakngakut
tapae dongune aakingu wa aminu puya
toikga panggaganuwa wa aminde gepbiatang
yuking ngang natake wa aminu mama wamda
panggaganuwan ie gepbiatang yuaing ngang
natapnim. 26 Ngana maya tapatu Ebrahamdane
maatna siknga umana Sera ngang iniking. Itane
waakngae tuwanguke ninu Jesu enandang
nanatane amina dakngake yuamang aminde
natapnanga. Ninu maya waapatane waakngae
dongune aaking amin binga dakngake yuwatna
Mosesdanemamawamdaninpanggaganutnanga
dua. 27 Sanga waakngae natake ayanikapsa
aminu tapatuta Anutue wapatang anzing

matakut,
“Gamaya. Ga engangu dua tangaike

waak songge yuayak kapata apbakngayo.
Ga toknga engang tangaitnangge dua natapbuyak

kapata
apbakngake ainggamatayo.

Dasingge? Maya wa apnaat yukumayak kapata
waaknga kundu pangaikut ngana

aminumayawawaak songge yukut tapatane
dongune aakingu wa buyambam siknga,”

ngangmatakut.
28 Siwan mate notnabam. Wamu Anututa

yawan kekekakut takngane Aisakga aakut. Ina
unzakan ginda wamu Anututa ninde niniwan
kekekakut takngane ginda itane waaknga
dakngake yuaing. 29 Sike ninu atnataamang.
Aminu wa Ebrahamda waak musip tangaman
aakut tapata enake uyapna wa Anututa yawan
kekekawan Waung Kapata tasiwan aakut tapa
tasiwan maikut. Siwan sanga waakngata yutake
apu apman apunggak. 30 Sike ngana wamu
dasing kaknga Anututane wamda yakut? Ita
anzing yakut, “Maya puya aminu waapaat
gatu itane waakngaat yanikwasipewa kuson.
Maya waapatane waakngaat gatu maya maatna
sikngatane waakngaatda dua gatake yutzan.
Nanata kupanu waaknga wa tapaatda kwatangi
usanzike tapatu kautdu papan gatu tapatuta
kautdu papan ngang tasiwanu take dua siwik.”
31 Siwan mate notna! Tuwang wamu wa yanggat
takngae natake dasing natapnim? Ninda anzing
natapnim. Ninu waaknga wa maya puya aminu
waapata tangaikut tapatane dongune aaking

amin binga dua dakngake yuamang. Aho. Ninu
waaknga wamaatna sikngata tangaikut tapatane
dongune aaking amin binga dakngake yuamang.

5
Judia amindanemiti kepi kwatan.

1 Ngan. Jesuta nin gatanimuke sanga Ju-
dia nana aminda inane miti kepi kwaapzangu
kwatan siknga tawake tasikaing kakngane ita
ninu sandekut. Unzingge ginda akekekake aminu
dua kapewa ginu gatu danipakopa sanga waakn-
gae gepbiatanguma kopam.

2 Natapnong. Na Pol. Nata ginu daniwa
natapnong. Ginu Anutue nomune gitna
yutnanggenatakeMosesdanemamawamtawake
gupza matawanu Kraisda dua gatandaman ginu
Anutue nomune amin nomanu dakngananga
dua. 3 Ngan. Ginu aminu kundu kapewa wa
aminda Mosesdane mama wam tawake gindane
gupza mataningge natagwaanguke yuaing
amin! Nata kekeknga siknga ginu gatu daniwa
natapnong. Gindane gupza matawanu ginu
Mosesdane mama wamu kwaapzang tawake
itane gepbiatang katak siknga yutnong. 4 Siakan.
Ginu Anutue nomune gitna yutnangge natake
Mosesdane mama wamu katak siknga tawake
tasinim ngang yakaing amin! Ginu Kraisda
dua gatandaman ginda sanga Anututa musip
kwikwiu ginde natandamukut takngae masa
imuke pimaking. 5 Siakan. Siwan Waung
Kapata musipmin pangenawan ninda Kraisde
natapna kekekanggak. Ie natapna kekekawan

ita waiaknganin sandetnimuke gataniman ninu
Anutue nomune gitna yutnimde apbakngake
kayuamang. 6 Dasingge? Aminu Jesu Kraiskat
gatake yukengu sanga wa Mosesde mama wam
tawake gupna matakaing kakngae natapa sanga
moo siwik. Siwan sanga aminda mama wamde
masa imuke gupna dua matawiu wa kuut sanga
moo siwik. Siwan ngana aminda Jesue natapa
kekekawan notnae butaya natayamukaing
kaknga buya siknga unin.

7 Tupa ginda kepi take siknga sukukaking.
Sike ngana ginda siakan wam taknga teningge
asikaya aminu tapatuta kepisa umutdaman tek-
ing ba dasing? 8Anutu gin yandawamban ie kuk-
ing kapata dua danindatdauwan teking. Wena.
9Wamu takngatusimu ninda tapdukbam tuwan-
guke anzing yakamang, “Sanga poyakat sakaingu
mateknga tangana ita poyau kuupbam tasiwan
apaptanggak. Sike ginda ateking kakngatane
yapii unin.” 10 Siwan nata natake Buyambam
tapaninda gin gatandamikge natapa kekekang-
gak. Ita gin gatandaman ginda natane natdetdeu
waakngakan tawaning ngang natapa kekekang-
gak. Sike aminu wa ginde natdetdetza pasiwan
maikaing kapatane umana na dua nataatde un-
danga. Anututa aminu waapae inane waiakn-
ganae toknga asimik.

11 Siwan mate notnabam! Nata Mosesde mama
wam tawake gupna mataningge yaninggat gamu
Judia nana aminda na dua tasiwa maiwan.
Ngan. Nata gupna mataningge yanikengu nata
wamu Jesuta amin saamdakane ninde tangge
kungwanimukut takngae wa aminda ie semna

nataaing kaknga nata teke dua yaniwit. 12 Sike
nata aminuwa natdetdetza pandambanukaingge
semna siknga natayamunggat. Wa aminda
Mosesde mama wam tawake gupna matakaing.
Asingu gupna kuupbam matake zitnong. Unzing
katum aminda tasikaing binga tasinong.

13 Siakan mate notnabam. Anututa ginde
natake ginda sanga Judia nana aminda inane
miti kepi kwatanbam tawake tasikaing kakngae
gepbiatang dua yutningge ginu yandawamban ie
kuking. Ngan. Ginu sanga waakngae gepbiatang
dua yuaing ngana ginda gisae tagwautnong.
Asikaya sanga waaknga teke sanga gindane
musipza enayaaknga tawake tasining ba dasing?
Aho. Unzingu tasinanga dua. Ginda notzae
butaya natayamuke gatayamunong. 14Dasingge?
Mosesda mama wamu takngatu anzing yakut,
“Gata aminu gae wesim yuak kapae butaya
natangamuyo,” ngang matakut. Siwan ginda
mamawamuawiawaakngakan tawake tasikengu
ginu mama wam sandeya amin dua daknganing.
15 Siwan ngana ginda kaakaanga yake asinggan
yanganuke sapdut wam yakaing kaknga atenong.
Ginda unzing yake notza pasiwamainang.

Waung Kapae gepbiatang yutnim.
16 Siwan nata ginu daniwa natapnong. Ginda

natake Waung Kapata musipza pangenake dan-
inggakkakngaenatanggamatake tasinong. Tasike
sanga musipza enayaaknga ma tawake tasiwam.
17 Dasingge? Sanga musipmin enaya akngata
enake sanga Waung Kapata tangenakgak kaknga
yaitapaakusinggak. Sike Waung Kapata tasike

sanga musia enayaaknga yaitapaakusinggak. Si-
wan sanga wa takngaatda amak binga tasika-
mayak. Tasike gindane kepisa umutdamat ginda
sanga musia enayaaknga tasinanga dua. 18 Sike
ngana ginda katewa Waung Kapata gin dani-
pakuwanu Mosesdane mama wamda gin dua
panggaganuwanginda iegepbiatangduayutning.

19 Siwan sanga musia enaya akngae ginu at-
nataaing. Musia enawan aminda yasewa tasike
gatu 20 anutu pupukngae yanindatake gatu gaam
ba gom ba pitatapa pasikaing. Pasike gatu notnae
atemna natake gatu wambam yake yanganuke
gatu aminu tapatutane sangae geenguke ie mu-
sia zikaa natangamukaing. Natake gatu mu-
sia toknga natake gatu yamandet sike gatu am-
nangge yake gatu dongu takngaaya dakngakaing.
21Dakngake gatumusia kupia natake gatu yangga
toknga aknga tangoke datdaptake yanganuke
gatu sanga kuupbamu wa binga atasikaing. Si-
wan wamu nata tupa danikum takngakan nata
gatuna daniwa natapnong. Aminu sanga wa
binga tasikaingu Anututa dua papan itane gepbi-
atangu kopnanga dua. Wena siknga.

22 Siwan ngana Waung Kapata nindane
musipmin pangenawan ninda notninde butaya
natayamuke gatu apbakngake gatu musip
kwikwik natayamunim. Natayamuke gatu
iwanindemusipminu toknga zet duanatayamuke
gatu amin gatayamuke gatu sanganinu dua
kotnake gatu wamu ayakamang kaknga tasina
buya aakgak. 23 Gatu sapdut wamu dua yake
gatu natdetdetnin tagwauke tasikamang. Aminu
sanga wa binga tasikaingu mama wamda dua



GALESIA 5:24 xxv GALESIA 6:4

yanindaknganggak. Aho. Mama wamda sanga
wa binga pangenatnangge yanggak. 24 Siwan
aminu Jesu Kraisdane amina dakngake yuaingga
sanga musia enayaaknga gwa tanguwa kumbut.
25 Sike Waung Kapata nindane musipmin
pangenawan ninda kepi kayuk kakngane
sukukengu ninda Waung Kapa katena ita
nin ninipakuwan sukunim. 26 Sukuke ninda
apiapit wam teke aminu nin binga dua ngang
kakengu nambiknga dua yanike musipminu
zikaa notninde dua natayamunim.

6

Notnin gatayamunim.
1 Sike mate notnabam! Aminu gikat nana

tapatuta sanga wai takngatu tasiwan kakengu
ginuWaung Kapata danipakunggak amindawaa-
pae musipza kwikwiknga natangamuke itane
musia tapa nomatayok. Ginu waapae natake
ginda gisae tagwauke sanga wai ita tasikut takn-
gane pimanam ngang natake gatangamunong.
2 Ngan. Ginu meyaaknga notzata kaning kakn-
gae natake gatayamunong. Sike aminu unzingu
notna gatayamiu waapata mama wamu Kraisda
tawake yanikut taknga tawake tasinggak kapa
unin. 3 Siakan. Aminu tapatuta notna gataya-
munangge dua natake ita inane musiaatang api-
apit wam yawiu waapata kem natake aminu
moo amin binga dakngake yuwik. 4 Siwan
ginu kuupbam inandek inandek sanga ginda

tasikaing kaknga gisa usanzike natapnong. Us-
anzikenotzatane sangaeduanatakegindagisaus-
anzike natapa take siwanu ginda apbaknganong.
Ginu notzatane sanga aknga kake gindane sanga
akngasa ma usanziwam. 5Dasingge? Aminu ku-
upbamda sanga atasikaing kaknga inandek inan-
dek usanzike natapanu asikaya tapatutane wa-
iakngana wena siwik ba dasing? Aho. Kuup-
bamda inane waiaknganae atnatapning.

6 Siwan aminu Anututane wamu gin danikap-
makaingugindane sangasaduakotnakewaamin-
dane gupna gatayamunanga aknga ginda aya-
munong.

7Sike gindakemumanatapam. Aminu tapatuta
Anutu kem tanzike ininanga dua. Aho. Sanga
aminda tasiwik kaknga buya asaawan buya
waakngakan tapik. 8Ngan. Aminu tapatuta sanga
inane musia enaya akngae natanggamatake
tasiwanu sanga waaknga buya aake ita aminu
waapa atasiwan maiwik. Ngana aminu tapatuta
katewan Waung Kapata waapa initakuwan
sukuwiu ita akupanu Waungga gatu tangenake
gatangaman ita kayuk asinggan asinggan yuwik.
9 Siwan ninu kepi nomana akngane sukuke
kwatan ngang natake dua bitatenim. Ninda
semna dua natakengu tapduknga Anututa
tekut gwene ninu buya waaknga atanim.
10Unzingge ninda tapduu notnin gatayamunanga
gwene yuamang. Yuke aminu Jesue natapa
kekekawan itane donga dakngakaing amin
gatayamunim. Wa amikat gatu aminu kuupbamu
kuut gatayamunim.

Aminu inata kundu daknganim.
11 Nata leta buyambam daka daka nata ninae

katakngata a matanggat daka daka kake ginda
atnatapning. NaPol. Natapas asanugindematan-
damunggat.

12 Aminu wa gin danindamuke gindane gupza
Mosesdane mama wam tawake matanangge
yakainggenatakenatadaniwit. Waaminuumana
buyambamsiknga aminu kundue kaine tanangge
natake ginu gupza mataningge danikaing. Wa
aminda natake aminbamda ninu pasiwamainam
ngang natake wamu Kraisda ninde tangge amin
saamdakanekungwanimukut taknga takusopuke
ginda sanga waakngae gepbiatang yutningge
dua danikaing. 13 Ngan. Aminda Mosesdane
mama wam tawake gindane gupza matananga
akngae danikaingu wa aminda mama wamu
waaknga katak siknga dua tawake tasikaing. Aho.
Ginda wa amin kapewa gindane gupza matake
gin papa ginu Judia nana binga daknganing.
Dakngawa wa aminda sanga waakngae umana
buyambam tanangge natake danikaing. 14Ngana
na. Nata sanga takngatu nata nina tasikum
takngae baknganangge asiknga bitanggat. Nata
Buyambam tapaninu Jesu Kraisde natake ita
ninde tangge amin saamdakane kungwanimukut
takngaekan natake apbakngawit. Sanga
waakngata tasike sanga kepdakane nana tupa
nata ie apbakngakum taknga tanguwan kumbut.
Tanguwan kupannata sangawaaknga gatukande
tekum. Unzing aminu amin saamdakane
kumbut tapata sanga kepdakane nana tupa
ie apbakngakut taknga gatukande teke yuak

binga nata sanga wa kuupbam gwa pekum.
15 Sike na atnataat. Aminda gupna matawa
kake Anututa natapan sanga moo singgak.
Siwan aminda gupna dua matakingu Anututa
wa aminde dua bitanggak. Ngana Waung
Kapata tasiwan ninu musipmin tana tekwamban
aminu inata kundu dakngake yuamang kakngata
gataniman ninda Anutue nomune gitna yutnim.
16 Siakan. Aminu kuupbam Anututane amina
siknga dakngake natdetdeu waaknga gitna
pake tawake tasikaingu wa aminde Anututa
musia kwikwiknga natayamuke wa aminda
butaya natayamikge natake nata wamuwaaknga
daninggat.

17 Siwan aminu gikat nana tapatuta natane
umana gatu dua tasiwan maiwan. Dasingge?
Nata Jesue puya tasike yuwawa asikaya aminda
na nuwa kupitde tasike na nukinggane gupmane
gwaiknga wena ba dasing?

18Mate notnabam! Nata ginde natake Buyam-
bam tapaninu Jesu Kraisda ginde musip kwikwik
natandamikge take siknga nataat. Unukan.

